
SUĠĠERIMENTI

Il-Kumitat għall-Baġits jistieden lill-Kumitat għall-Affarijiet Ekonomiċi u Monetarji, bħala l-
kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 
tiegħu:

1. Jissottolinja l-prospettiva ekonomika u soċjali tal-UE eċċezzjonalment inċerta kawża 
tal-impatt dejjiemi tal-pandemija tal-COVID-19, b'mod partikolari fuq is-saħħa u l-
edukazzjoni, tal-konsegwenzi tal-gwerra kriminali, illegali u mhux ġustifikata kontra l-
Ukrajna, tal-inflazzjoni u wkoll tal-kriżi tal-enerġija u l-għoli tal-ħajja; jenfasizza r-rwol 
ta' Next Generation EU (NGEU) fir-rispons rapidu, koordinat u magħqud tal-politika 
ekonomika għall-kriżi tal-COVID u l-kontribut tiegħu għall-irkupru rapidu, hekk kif il-
PDG reali kiber b'5,4 % fl-2021; jilqa' n-natura robusta tas-suq tax-xogħol tal-UE; 
jenfasizza l-effett stabbilizzanti tal-iskemi ta' xogħol nazzjonali appoġġati mill-
istrument Ewropew għal appoġġ temporanju biex jittaffew ir-riskji ta' qgħad 
f'emerġenza (SURE), b'mod partikolari għax itaffu l-konsegwenzi soċjali u ekonomiċi 
tal-pandemija, jippreservaw il-kapital uman fil-kumpaniji u jiffaċilitaw iż-żieda fl-
attività tal-kumpaniji; jitlob l-istabbiliment f'waqtu ta' strument speċjali permanenti lil 
hinn mil-limiti massimi tal-qafas finanzjarju pluriennali (QFP) bl-għan li l-baġit tal-UE 
ikun iktar imħejji biex jirreaġixxi malajr għall-kriżijiet attwali u oħrajn li għad iridu 
jiġu, għall-effetti soċjali u ekonomiċi tagħhom u biex jiffinanzja l-prijoritajiet strateġiċi 
emerġenti tal-UE; jistieden lill-Kummissjoni tiżgura li dan l-istrument komuni għall-
kriżijiet ikun jista' jiġi attivat b'mod effettiv u malajr skont il-bżonn; jistenna li l-
Kummissjoni tappoġġja l-metodu komunitarju fil-proposti futuri kollha tagħha u jtenni 
li l-istrumenti l-ġodda kollha għandhom jidħlu fil-kompetenza tal-awtorità baġitarja; 
jilqa' l-intenzjoni tal-Kummissjoni li tipproponi fond ta' sovranità Ewropew fir-reviżjoni 
ta' nofs it-terminu tal-QFP bl-għan li tiġi żgurata l-awtonomija strateġika tal-Unjoni u 
titnaqqas id-dipendenza fuq pajjiżi mhux tal-UE f'setturi ewlenin; jistenna li l-
Kummissjoni tipproponi dan il-fond permezz tal-proċedura leġiżlattiva ordinarja u 
tinkludih bis-sħiħ fil-QFP, u b'hekk tiżgura sorveljanza sħiħa mill-Parlament, bil-limiti 
massimi tal-QFP aġġustati biex jakkomodaw il-fond il-ġdid;

2. Jilqa' l-fatt li l-Faċilità għall-Irkupru u r-Reżiljenza (RRF) tikkontribwixxi biex ittaffi l-
inċertezza tal-prospettiva ekonomika u soċjali tal-UE u għat-tranżizzjoni ġusta, id-
diġitalizzazzjoni u b'mod aktar ġenerali twassal għal Unjoni kompetittiva, sostenibbli u 
reżiljenti li tirrikonċilja t-tkabbir sostenibbli mal-għanijiet soċjali u klimatiċi; jitlob 
implimentazzjoni rapida tal-emenda REPowerEU fir-Regolament dwar l-RRF u b'mod 
partikolari li jitħaffu l-investimenti f'sorsi rinnovabbli u fl-effiċjenza enerġetika biex 
titnaqqas id-dipendenza fuq il-fjuwils fossili malajr kemm jista' jkun; jisħaq li l-
implimentazzjoni b'suċċess tal-Pjanijiet għall-Irkupru u r-Reżiljenza jirrikjedu wkoll li 
jinkisbu stadji u miri adattati tajjeb, b'mod partikolari l-konformità mal-istat tad-dritt u 
r-reġim ġenerali tal-kundizzjonalità, li għandhom jiġu mmonitorjati b'mod trasparenti u 
bir-reqqa u ma jippermettu ebda treġġigħ lura mill-kisbiet; jissottolinja l-importanza tal-
konformità mal-istat tad-dritt u r-reġim ġenerali ta' kundizzjonalità, peress li l-
protezzjoni tal-baġit tal-Unjoni hija prerekwiżit fundamentali għall-aċċess tal-fond; 
itenni l-ħtieġa li l-Istati Membri jkollhom stabbiliti l-mekkaniżmi meħtieġa ta' 
monitoraġġ, awditjar u infurzar fis-seħħ sabiex jiżguraw ir-rispett tal-istat tad-dritt u 

jipproteġu l-interessi finanzjarji tal-UE, b'mod partikolari biex jipprevjenu l-frodi, il-
korruzzjoni u l-kunflitti ta' interess u biex tiġi żgurata t-trasparenza; 

3. Jinnota li l-ekonomija tal-UE qed tiffaċċja r-riskju li tistaġna fl-2023, u t-tkabbir tal-
PDG reali huwa mistenni jilħaq biss 0,3 % fl-2023 u l-inflazzjoni mistennija tkun 7 %; 
jissottolinja li l-prospettiva ekonomika dgħajfa tal-Unjoni ddgħajjef il-kompetittività 
internazzjonali tagħha; jisħaq fuq l-importanza li jibqa' jsir investiment sinifikanti, 
immirat u kkoordinat tajjeb fil-livell nazzjonali u tal-UE bl-għan li jittaffew il-
konsegwenzi ekonomiċi u soċjali – u b'hekk anke dawk politiċi – u li tingħata spinta lis-
sostenibbiltà kompetittiva tal-UE; jisħaq li l-biċċa l-kbira tas-suċċess tal-RRF huwa 
dovut għall-mobilizzazzjoni ta' appoġġ finanzjarju għar-riformi u l-investimenti li 
jwettqu l-Istati Membri; jistieden lill-Kummissjoni u lill-Istati Membri jqiegħdu l-
implimentazzjoni tal-RRF fil-qalba taċ-ċiklu tas-Semestru Ewropew tal-2023 biex jiġi 
sfruttat il-potenzjal sħiħ tal-Faċilità li jappoġġa u jagħti iktar viżibbiltà lir-riformi u l-
investiment wesgħin u ambizzjużi, li jikkontribwixxu għall-Għanijiet ta' Żvilupp 
Sostenibbli f'oqsma ewlenin bħas-sistemi ġudizzjarji, it-tranżizzjoni diġitali u 
ekoloġika, l-ambjent ekonomiku u tan-negozju, id-diġitalizzazzjoni, is-saħħa, l-
edukazzjoni u t-tagħlim tul il-ħajja, il-kultura, l-impjiegi u l-kura soċjali; jemmen li r-
riformi futuri tas-Semestru Ewropew għandhom jissejsu fuq it-tagħlimiet meħuda min-
NGEU, l-RRF u l-istrument SURE, speċjalment fir-rigward ta' proċessi aktar trasparenti 
u demokratiċi kif ukoll koordinazzjoni tal-politika u approċċi kollaborattivi għad-
definizzjoni ta' prijoritajiet komuni; 

4. Iqis li hija meħtieġa reviżjoni tal-Patt ta' Stabbiltà u Tkabbir sabiex tiġi promossa 
ekonomija ġusta, sostenibbli u orjentata lejn il-futur; jappella lill-Kummissjoni u lill-
Istati Membri jirriformaw b'urġenza l-qafas ta' governanza ekonomika tal-UE ferm 
qabel id-diżattivazzjoni tal-klawżola liberatorja ġenerali sabiex jiġi promoss b'mod 
effettiv tkabbir ġust, inklużiv u sostenibbli, tissaħħaħ ir-responsabbiltà demokratika u 
tiġi evitata kriżi ġdida ta' dejn; jirrikonoxxi l-orjentazzjonijiet tal-Kummissjoni fir-
rigward tas-simplifikazzjoni tal-qafas ta' governanza ekonomika tal-UE, id-differenzi 
fil-perkorsi fiskali tal-Istati Membri, l-użu ta' analiżi iktar komprensiva tas-sostenibbiltà 
tad-dejn u l-klawżoli liberatorji ġenerali; jistieden lill-Kummissjoni u lill-Istati Membri, 
fir-reviżjoni tal-qafas ta' governanza ekonomika tal-UE, jittrattaw il-kontribuzzjonijiet 
nazzjonali gross ibbażati fuq l-introjtu għall-baġit tal-Unjoni bl-istess mod bħall-impenji 
ta' investiment nazzjonali, minħabba li l-baġit tal-Unjoni jappoġġa investiment 
strateġiku, mmirat u li jixpruna t-tkabbir u jinvolvi riskju iżgħar ta' pressjoni 
inflazzjonarja meta mqabbel mal-programmi nazzjonali ta' stimolu fiskali; jisħaq li l-
Parlament Ewropew għandu jkun involut bis-sħiħ fir-riforma tal-qafas ta' governanza 
ekonomika kif ukoll fit-tmexxija futura tal-governanza ekonomika fl-UE, inkluż fit-
tfassil u l-ġestjoni ta' strumenti fiskali.

5. Jinsab imħasseb dwar l-impatt ekonomiku u soċjali tal-kriżijiet imsemmija qabel fuq il-
baġit tal-Unjoni u fuq il-baġits nazzjonali; jisħaq li r-rispons għall-kriżijiet wassal lill-
Istati Membri biex jadottaw miżuri ekonomiċi u soċjali estensivi; jenfasizza l-impatt fit-
tul ta' dawn il-miżuri fuq is-sostenibbiltà ekonomika, iżda jqis li għandu jkun possibbli 
li eventwalment jerġa' jkun hemm appoċċ baġitarju sostenibbli; jisħaq fuq ir-rwol 
ewlieni li l-baġits nazzjonali se jkollhom biex jiffinanzjaw it-tranżizzjoni ekoloġika u l-
importanza li jiġi evitat it-tnaqqis tar-riżorsi mit-taxxi; ifakkar li l-Istati Membri jinsabu 
f'pożizzjonijiet diverġenti b'mod sinifikanti rigward l-ispazju fiskali disponibbli 

għalihom; jinnota li din is-sitwazzjoni tinvolvi r-riskju li d-diverġenza bejn l-Istati 
Membri tikber u li jkun hemm distorsjonijiet potenzjali tas-Suq Uniku hekk kif il-kriżi 
tal-enerġija għadha għaddejja u tippersisti. jenfasizza li l-operat permezz tal-baġit tal-
UE jtaffi dan ir-riskju; jistieden lill-atturi kollha, f'dan il-kuntest, jagħmlu użu effettiv 
mill-baġit tal-UE u l-marġni ta' manuvra tiegħu, inkluż billi jużaw ir-riżorsi kollha 
disponibbli tal-RRF u b'mod aktar wiesa' billi jitgħallmu mill-RRF, l-impatt pożittiv 
tagħha fuq l-ekonomija Ewropea u l-potenzjal tagħha li tiżgura li l-Istati Membri kollha 
jkollhom il-libertà fiskali biex jippermettu livelli għoljin biżżejjed ta' investiment 
pubbliku strateġiku skont ir-regoli fiskali, inkluż biex jaċċelleraw it-tranżizzjoni ġusta, 
filwaqt li jippreżervaw il-kompetizzjoni ġusta;

6. Ifakkar li l-introduzzjoni rapida u f'waqtha tal-istimolu fiskali tal-NGEU hija mirfuda 
mill-ħruġ ta' bonds; jirrikonoxxi u jilqa' l-fatt li l-Kummissjoni ħarġet b'mod kostanti u 
b'suċċess total ta' EUR 170,8 biljun f'finanzjament fit-tul mill-bidu tal-programm 
minkejja l-kundizzjonijiet tas-suq li dejjem isiru aktar diffiċli; jissottolinja li jekk l-
Unjoni ssir waħda mill-akbar emittenti ta' bonds fl-Ewropa, l-NGEU jista' 
jikkontribwixxi biex tittaffa l-volatilità attwali tas-suq kapitali tal-UE; jinnota li l-
finanzjament tal-Istrument ta' Assistenza Makrofinanzjarja+ għall-Ukrajna se jkompli 
jkabbar dan ir-rwol; jinsab imħasseb, madankollu, dwar l-impatt potenzjali taż-żieda fl-
obbligi tal-Unjoni għall-ħlas lura tad-dejn jekk ma jiġix ġestit b'mod xieraq; huwa tal-
fehma li riżorsi proprji ġodda huma kruċjali għall-ħlas lura tad-dejn sabiex tiġi 
salvagwardjata l-integrità tal-politiki tal-UE u l-baġit tagħha, kif ukoll biex il-kapaċità 
ta' self tal-UE tkun kompletament sostenibbli; jisħaq li l-preżervazzjoni tal-integrità tal-
baġit, il-politiki u l-kapaċità finanzjarja tal-UE, flimkien mal-fiduċja tal-investituri fl-
Unjoni bħala emittent kważi sovran, tirrikjedi arranġament ċar għall-ħlas lura tad-dejn; 
jistieden għalhekk lill-Istati Membri jħaffu n-negozjati dwar il-proposta għal Deċiżjoni 
dwar ir-riżorsi proprji bbażata fuq l-Iskema tal-UE għall-Iskambju ta' Kwoti tal-
Emissjonijiet, il-Mekkaniżmu ta' Aġġustament tal-Karbonju fil-Fruntieri u l-Pilastru I 
tal-Ftehim Inklużiv tal-Organizzazzjoni għall-Kooperazzjoni u l-Iżvilupp Ekonomiċi/il-
G20 dwar l-Erożjoni tal-Bażi tat-Taxxa u t-Trasferiment tal-Profitti fuq it-tassazzjoni 
minima tal-kumpaniji multinazzjonali; jistieden lill-Kummissjoni u lill-Kunsill 
jirrispettaw bis-sħiħ l-iskeda ta' żmien għall-introduzzjoni ta' riżorsi proprji ġodda 
inklużi fil-pjan direzzjonali legalment vinkolanti kif miftiehem fil-Ftehim 
Interistituzzjonali dwar id-dixxiplina baġitarja, dwar il-kooperazzjoni fejn jidħlu 
kwistjonijiet baġitarji u dwar il-ġestjoni finanzjarja tajba. jistieden lill-Kummissjoni 
tressaq proposta għat-tieni pakkett ta' riżorsi proprji ġodda sa mhux aktar tard mit-tielet 
kwart tal-2023 sabiex id-dejn tan-NextGenerationEU jkun jista' jiġi ffinanzjat mill-ġdid 
mingħajr ma jkun ta' xkiel għall-programmi futuri.

